
ATASSUT INATSISARTUNI 

 

ATASSUT      UPA15/57-1 

Siverth K. Heilmann     25.03.15 

 

Meeqqanut suli atualersimanngitsunut naleqquttumik Kullorsuarmi perorsaanikkut 

ineriartornissamut neqerooruteqalersinnaanermut tunngatillugu sanaartornikkut 

pisariaqartitsinerup misissuiffigineqarnissaanik Naalakkersuisut peqquneqarnissaat pillugu 

Inatsisartut aalajangiiffigisassaattut siunnersuut. Misissuinermut ilaliullugu kommunimut 

pineqartumut inassuteqaatinik suliaqartoqartariaqarpoq, nammineq killiulissat iluanni 

pisariaqartitsinerup tamatuma naammassineqarsinnaanera pillugu. 

(Inatsisartunut ilaasortaq Hans Enoksen, Partii Naleraq) 

 

ATASSUT-miit siunnersuut pillugu imaattumik oqaaseqaateqassaagut. 

 

ATASSUT-miit pingaartilluinnakkatta ilagaat, nunatsinni nunaqarfiit ineriartortinnissaannut 

suliniuteqartuarnissaq, aammalu inuussutissarsiorneq, piniarneq, aalisarnerluunniit pineqarpat, 

aammalu ilinniartitaanikkut aaqqissuussinerit tamaasa eqqarsaatigalugit. 

Tamakku tamaasa eqqarsaatigalugit, akisussaasut tassalu kommuunit peqatigilluinnarlugit suliniutit 

ingerlanneqartarnissaat ATASSUT-mit pingaartutut isigaarput. 

ATASSUT-miit ilisimavarput, kommuunit sanaartornikkut kissaatitit Namminersorlutik 

Oqartussanut nassiuteqqammigaat, tassa marts-ip aallaqqaataa sioqqullugu. Uanilu siunnersuummut 

tunngatillugu aamma qilanaarissavarput Qaasuitsup Kommuuniata, siunnersuut pillugu 

susassaqartuusup, pingaarnersiuinermi tulleriiaarinissami qanoq ilusilimmik aaqqissuusserusunnera 

paasissallugu. 

Pingaartuuvoq, ulluunerani meeqqanut suli atualersimanngitsunut ornittakkanik nunaqarfinni 

pilersitsiortorneq. Aammalu ulluinnarni nunaqarfinni assigiinngitsuni pisariaqartitsineq 

annertuujusoq ATASSUT-miit ilisimavarput. Meeqqanut suli atualersimanngitsunut ornittakkat, 

ulluinnarni perorsaanermi annertuumik pisariaqarput, pingaaruteqarlutillu. Pingaartumik 

inuiaqatigiittut perorsaanermi, naleqartitat eqqarsaatigalugit, siunissamilu meeqqat perornerini 

inuiaqatigiinni sulilernissaat eqqarsaatigalugu. 

ATASSUT-miit nunaqarfinni ineriartornikkut aaqqissuussineq eqqarsaatigalugu 

isumaqarluinnarpugut, tulleriissaarineq eqaatsoq, kommuunimillu qanimut suleqateqarnikkut 

pilersinneqartariaqartoq. Meeqqat suli atualersimanngitsut periarfissaat eqqarsaatigalugu, aammalu 

nunaqarfiup angissusaa eqqarsaatigalugu tamanna annertuumik pisariaqartinneqarmat. 

ATASSUT-miillu maluginiarparput, Naalakkersuisut akissumminni, ajornartorsiut 

iliuuseqarfigilereeraat, tamannalu aallaavigalugu isumaqarpugut, siunnersuummut naapertuuttumik 

aaqqiissummik iliuuseqartoqareersoq, tamannalu tunngavigalugu siunnersuut akuersaanngilarput. 

Qujanaq. 

 


